
1No encontro de programación da revista do mes de xullo en 
Mondoñedo, os meus compañeiros e compañeiras de Encrucillada 
pedíronme un artigo testemuñal sobre a «presenza de Deus na 
miña vida». Un verdadeiro desafío que acollín con certo temor e 
tremor. Que vou poder dicir da miña experiencia de Deus nunha 
revista de pensamento como Encrucillada? 

Con todo, teño que recoñecer que tamén acollín con agrade-
cemento esta oportunidade. Ofrecíame a ocasión de falar «desde 
min», como din as feministas da diferenza, poñerme en contacto 
co máis fondo e auténtico do meu ser e desde aí entrar en comu-
nicación cos lectores e lectoras de Encrucillada. Creo moito no 
valor transformador, persoal e social, que se dá na realidade cando 
acontece unha comunicación verdadeira entre as persoas.

Quero facelo sinxelamente desde o que son e vivo, intentando 
superar a certa incomodidade e pudor que trae consigo falar en 
primeira persoa. Santa Tareixa cando escribía ás súas irmás no 
Libro da Vida, dicíalles que se propoñía non falar máis que daquilo 
que ela mesma tiña experimentado moito. Este é tamén o meu 
intento: falar unicamente daquilo que eu mesma teña experimen-
tado moito; fareino sempre alerta, dentro do que sexa capaz, para 
detectar onde está a fráxil liña entre o que realmente vivo e o que 
desexo e intento vivir. 

1  Pilar Wirtz Molezún é relixiosa da Compañía de María, e forma parte do Consello de 
Redacción da revista Encrucillada dende os seus inicios.

A resposta non resulta fácil e podería caer na equivocación de 
quedarme unicamente no ámbito relixioso. Son moitas as tram-
pas e os posibles espellismos nos que podo caer se a pregunta a 
fago unicamente sobre a oración, a práctica sacramental… e, máis 
aínda, se a resposta se fixa especialmente no «sentir ou non» esa 
presenza de Deus. Esta pode ser unha dimensión importante pero 
non a definitiva.

O título do libro sobre a Revelación de Andrés Torres Queiruga, 
dáme a clave: A revelación de Deus na realización humana. É a 
realización humana, o que dicimos coa nosa vida, a que pode res-
ponder á pregunta sobre Deus. Por iso, quero facerme algunhas 
preguntas que me axuden a situar a resposta:

Como fun e vou madurando como muller crente en autenticidade 
e bondade? Como fun descubrindo o sentido da vida? Como vou 
integrando e unificando vida e fe, ser e facer? Como fun respon-
dendo ás chamadas da realidade máis pobre e excluída? Como fun 
crecendo en liberdade e capacidade de risco? Como fun medrando 
en perdón, entrega e servizo?… Desde aquí, preguntarme: Que 
podo dicir da presenza de Deus na miña vida? 

No intento de ir balbucindo a resposta e para expresarme cunha 
maior claridade, terei, como fondo da miña exposición, tres cami-
ños que gardan unha íntima relación entre si: a interioridade, a 
encarnación na realidade, o descubrimento de Xesús.

1.- Acollida dunha Presenza na intimidade individual

A interioridade foi o meu primeiro espertar2. Arredor dos trece 
anos, deuse na miña vida un espertar relixioso, un darme conta de 
min mesma, do que sentía, de que Deus existía e estaba en min. 
Ata entón era levada polo ambiente, pola miña familia e colexio. 
Foi un primeiro paso no proceso de personalizar a fe. 

2  Esta experiencia comuniqueina noutro momento nas páxinas desta revista. Con todo, 
volvo sobre ela porque resulta fundamental para o tema que vou tratar.

Era un momento difícil e moi duro no meu ambiente familiar. 
O meu irmán Fernando, dous anos máis novo ca min, compañeiro 
inseparable da miña infancia, caeu enfermo de meninxite tuber-
culosa. Naquel tempo non existían remedios eficaces para poder 
combater esta enfermidade e tampouco para paliar as tremendas 
dores de cabeza que padecía. Meu pai morrera había catro anos, 
María, a miña irmá maior, xa estaba no convento e miña nai estaba 
totalmente dedicada ao seu coidado.

Conto esta situación porque creo que pode ter influído nese 
espertar relixioso. Gústame comprobar que as máis fondas expe-
riencias relixiosas que fun vivindo gardan estreita relación con 
vivencias humanas, normalmente de perda, de crise e dor. Posible-
mente unha certa sensación de abandono, de soidade e de tristeza 
levoume a buscar refuxio no meu interior. O certo é que, sen saber 
ben como, caín na conta dunha «presenza interior» que me cha-
maba fortemente desde dentro e cara a dentro. Buscaba tempos, 
ás veces longos, para acougar nesa presenza íntima, sen forma nin 
figura, que eu chamaba Deus e que asociaba a imaxes propias da 
miña idade e da espiritualidade daquel tempo.

Recordo pasar tardes enteiras na igrexa dos xesuítas e mesmo 
cambiando a outras da cidade para non chamar a atención; en silen-
cio, ás veces desde un sentimento fondo de saudade que consolaba 
e enchía de gozo a miña alma. Tamén no verán a terraza da miña 
casa era un lugar escollido, no silencio da noite acollía os meus 
sentimentos «contemplando as estrelas» e escoitando a música do 
casino contiguo. Ás veces, miña nai, en silencio, sen dicir nin pre-
guntar nada, traíame unha manta para que non pasara frío. 

Agora, desde a distancia dos anos, comprobo que esa experien-
cia non desapareceu. Foise prolongando no tempo con diferentes 
crises e intensidades. Traspasou a experiencia do primeiro namo-
ramento, da entrada na vida relixiosa, dos anos de estudante en 
Madrid e, dalgunha maneira, foi madurando comigo. Recordo 
que naqueles tempos de estudante no Colexio Maior me levan-
taba polas noites e pasaba tempos longos de oración silenciosa 
mentres escoitaba de lonxe as estudantes e algunhas das miñas 

compañeiras falar preocupadas do que acontecía na Universidade 
nos momentos convulsos próximos ao 68. Para min, todo aquilo 
resultábame secundario; de feito, a realidade exterior non existía 
para min. Estaba toda eu polarizada na experiencia interior.

Esta situación chegou a preocuparme. Recordo que nun mes 
de Exercicios en Roma llo consultei ao xesuíta que nolos daba, o 
P. Luis Mendizábal. A súa resposta deixoume tranquila: «non se 
preocupe, a súa experiencia é verdadeira: xa terá tempo de com-
prometerse na realidade e entón alegrarase moito de ter vivido esta 
experiencia».

E tivo razón. Hoxe, coa madurez e o tremendo realismo que dá 
ser unha muller maior, acollo con moito agarimo a experiencia 
deses anos, sinto que marcaron moi fondamente a miña existencia 
e asentaron en min unha experiencia interior que se prolongou 
no tempo. No fondo, aínda hoxe, percibo unha gran continuidade 
no sabor daquela presenza íntima que gardo dentro con agradece-
mento e tenrura.

2.- Traballo da consciencia

O camiño interior como experiencia oracional, ten unha gran 
relación con esta outra dimensión: o traballo da consciencia. Caín 
na conta disto sendo aínda moi nova, en torno aos 20 anos, durante 
o tempo de noviciado. 

Experimentaba sentimentos, emocións, desexos, nostalxias… 
que me confundían sen poder explicar o que me pasaba. Recordo 
que para «aclararme por dentro», escribía todo o que sentía, os 
desexos, tamén os inconfesables, os medos, insatisfaccións, rexei-
tamentos… Unha vez, por aquilo de ser transparente, ensineille 
o escrito á miña Formadora. Deime conta de que non entendera 
nada e que mesmo quedou algo asustada.

Desde entón non deixei de facer este traballo interior que, con-
forme ás etapas, vai tendo distintos acentos aínda que todos están 
presentes. Nunha primeira etapa necesitaba clarificación, facer 

verdade dentro de min: buscar luz ao que me pasaba, non enga-
narme e poñer nome verdadeiro ao que sentía. Nunha segunda 
etapa, xa máis metida na conflitividade das relacións, o acento 
principal estaba na reconciliación, no perdón, na comprensión: 
facer bondade en min, non deixar endurecer o meu corazón tanto 
cara ás outras persoas como respecto a min mesma. Son moi per-
feccionista e sempre preciso estar atenta aos meus sentimentos 
neste aspecto.

A verdade é que, en xeral, non vivín conflitos ou ofensas impor-
tantes, pero o roce da convivencia sempre deixa «asuntos incom-
pletos» por resolver internamente e que, ás veces, tamén piden 
reconciliación externa. Si, recordo unha situación moi especial 
pola forma como a vivín. 

Nun momento da miña historia, arredor dos 55 anos, vivín un 
conflito relacional que me resultou moi especialmente duro e dolo-
roso. A pesar do intenso traballo interior de consciencia e da axuda 
do acompañamento espiritual, tardei uns sete anos en pechar o 
«círculo do perdón». Teño aínda hoxe moi gravada no recordo a 
Eucaristía na que culminou este proceso íntimo: sentinme desde 
dentro reconciliada cos meus propios erros e coas persoas coas que 
vivira a situación conflitiva. Unha experiencia fondamente emo-
tiva, liberadora e moi gratificante. Fíxoseme claro que me quedaba 
unha tarefa por diante: irme facendo irmá de cada unha das per-
soas implicadas. Creo que o teño conseguido.

O traballo da consciencia non termina nunca. Agora, a estas 
alturas da vida, cando parece que algunhas cousas van estando 
resoltas e xa situadas, aparecen outras. Nesta etapa, na que palpo 
persoalmente a diminución física, psicolóxica e social e vivindo 
con persoas que están, máis ou menos, na mesma situación, o 
acento que se me impón especialmente é o da paciencia. Unha 
paciencia que me axuda a aceptar tanto os límites propios coma os 
alleos e ir logrando unha maior serenidade por dentro. 

A senda interior, nas dúas dimensións: acollida e consciencia 
percibo que me vai axudando a facer un camiño de autenticidade; 

é dicir, a continuar ese proceso nunca terminado de ir superando 
os diferentes egos que me dividen e ir atopándome na unicidade 
do eu auténtico, habitado, sostido e impulsado polo Deus da vida.

3.- Tempo de espertar á realidade

A actuación na realidade exterior foi o meu segundo espertar. 
Cheguei a Santiago no ano 1966, destinada a traballar no colexio 
que a Compañía de María ten en Compostela. Viña coa idea e a 
ilusión de estrear a miña vida activa desde os meus estudos en 
Matemáticas que acababa de rematar. 

3.1. Á realidade social e política

Era un tempo no que a vida en todos os aspectos bulía con 
forza. A revolta estudantil do 68 colleume de cheo, estando ade-
mais de directora no Colexio Maior «El Pilar». Sentinme envolta 
por un tempo de utopía, de entusiasmo, de loita polo cambio, de 
compromiso por esa sociedade nova que se presentía co final da 
ditadura. Esta nova realidade entroume por osmose, con todos os 
poros do meu corpo e do meu espírito abertos, posiblemente pola 
intensidade espiritual da etapa anterior.

Vivín con grande intensidade este momento e ata cheguei a 
experimentar en propia carne a represalia franquista. O Reitor da 
Universidade chamou a miña Provincial para acusarme de comu-
nista, obrigándoa a cesarme como directora, baixo a ameaza de 
pechar o Colexio Maior. Para min supuxo un forte trauma nun 
momento que iniciaba con ilusión una nova responsabilidade. 

Naqueles tempos Galicia vivía un fondo espertar como pobo 
que busca o seu lugar na historia, cunha cultura, un idioma e un 
proxecto propios. Son galega de nacemento, pero ata ese momento 
sentíame unicamente «coruñesa» e, por suposto, castelán falante. 
A experiencia destes anos, moi en contacto con grupos e persoas 
que buscaban nesta mesma liña, axudoume a espertar ás miñas 
raíces. Para ser coherente con esta chamada fixen os cursos de 
galego na universidade.

3.2. Á realidade de pobreza e exclusión

Axudada e motivada por todo este ambiente, a miña conciencia 
e a miña fe espertaron a unha nova dimensión. Levoume a ver e 
sentir a vida doutra maneira: a comprender a universalidade do 
mundo cos pés e o corazón na propia terra; e a mirar a vida desde 
abaixo, desde as persoas e situacións máis pobres e marxinadas. 
Estes anos intensos espertaron en min esa profunda saudade, que 
me mobilizaba cara a un mundo máis humano e máis xusto: máis 
en harmonía co soño de Deus. Iniciei así un camiño de encarna-
ción e compromiso que, a pesar das múltiples incoherencias, xa 
non vai ter marcha atrás.

Metinme de cheo no movemento da igrexa galega que buscaba ilu-
sionada, nesta mesma liña: un novo futuro más evanxélico, compro-
metido coa xustiza a nivel estrutural e coas persoas empobrecidas. 
Fun unhas das primeiras mulleres en participar nos Coloquios de 
Parroquias; estiven tamén desde o principio na xestación de Encru-
cillada, das Romaxes, Cruceiros e participei, desde dentro, en moitos 
encontros informais, e mesmo clandestinos, sociais e políticos.

4.- Tempo de abrir horizontes

4.1. Vida relixiosa posconciliar

Vivín tamén intensamente a fonda transformación da vida 
relixiosa naqueles anos. En primeiro lugar, a través dunha busca 
valente e ilusionada con algunhas compañeiras que viviamos entón 
no colexio de Santiago. Estabamos unidas a outras compañeiras, 
tamén da Compañía de María, que vivían este mesmo proceso en 
diferentes lugares do Estado. 

Buscabamos dar pasos cara a unha vida relixiosa inserta en 
lugares pobres e vivindo en comunidades pequenas que permi-
tisen unha vida máis sinxela vivindo como unhas veciñas máis 
entre a xente. Hoxe, seguindo ao Papa Francisco, diríamos que 
buscabamos unha vida relixiosa «en saída», algo novo e rompedor 
naqueles momentos.

Desde a ilusión e a forza de mulleres novas que espertan a un 
ideal, fómonos encontrando entre nós nun compartir profundo e 
ilusionado, no diálogo e na oración compartida, convencidas de 
que era o que Deus quería de nós neses momentos. De feito as que 
vivimos esta experiencia sentimos que nos marcou para sempre.

Nesta busca unímonos moito con persoas e grupos doutras con-
gregacións coas que coincidiamos no mesmo intento e coas que 
establecín lazos de relación profundos. Resalto especialmente, o 
contacto e a amizade cun grupo do Sagrado Corazón, que vivía 
entón na Lareira, en Santiago.

En 1973, co desexo de dar pasos nesta opción un grupo deixa-
mos o convento e o colexio e fomos vivir a dous barrios de San-
tiago: Castiñeiriño e San Lázaro. Eu concretamente fun ao barrio 
de San Lázaro e dei clase de matemáticas nunha academia laica.

Vista esta experiencia desde agora, sinto que está envolta en 
luces e sombras. Creo que o que pretendiamos estaba nunha liña 
acertada, como foi demostrando co paso do tempo, pero tamén 
creo que no modo de levala adiante cometemos algunhas torpezas 
e creamos conflitos e sufrimentos non sempre necesarios. 

4.2. Reflexión teolóxica

Tamén neste tempo espertei á teoloxía. Eu, como moitas monxas 
do meu tempo, non fixera estudos sistemáticos neste campo. Foi 
unha carencia que botei en falta con certa dureza en moitos 
momentos da vida.

A partir do curso 1970-71 iniciamos un grupo de estudo con 
Andrés Torres Queiruga, que aínda permanece hoxe. Toda unha 
experiencia. A miña vivencia relixiosa encontrou a súa expresión 
e confirmación profunda na teoloxía que, naqueles tempos poste-
riores ao Vaticano II, iamos descubrindo e «repensando». O des-
cubrimento de Deus Pai e Nai que me chamaba a facerme filla e 
irmá, supuxo un espertar moi vital. 

Foi un proceso moi importante de afondamento e coherencia 
intelectual, sempre na busca de respostas existenciais que, sostida 

a través dos anos, me permite ir consolidando a miña fe desde 
unha nova visión teolóxica aberta e liberadora. Axudoume a facer, 
desde dentro, a difícil travesía da renovación conciliar. 

4.3. Amizade adulta

Outro espertar moi importante para min daqueles anos é o des-
cubrimento da amizade adulta. Desde sempre, eu tiven moitas e 
boas amigas coas que me unen lazos de cariño que botaron as súas 
raíces na vivencia do compañeirismo na infancia, adolescencia e 
mocidade. Amigas entrañables que levo no corazón.

A novidade deste momento está en que ocorre no encontro entre 
persoas que comparten un mesmo ideal na entrega á causa polo 
Reino. Desde a miña experiencia, cando o regalo da amizade nace 
e madura nutríndose no humus dunha mesma fe, dunha mesma 
vocación e dunha mesma misión, entón acontece, ou pode acon-
tecer, o milagre desa comuñón que toca o transcendente e unifica 
a existencia. 

Neste tempo, tiven ocasión e o regalo de vivir moitas e variadas 
amizades adultas, marcadas pola comuñón nun mesmo ideal e a 
comunicación fonda e verdadeira.

5.- Tempo de crise existencial 

Os primeiros síntomas da crise empezáronse a anunciar cando 
espertei á realidade e me metín de cheo na actividade e compromi-
sos coa vida. Aquela paz, propia dun interior que aínda non esper-
tara ao mundo real, viuse perturbada: experimentábame dividida 
por dentro. A pregunta polo que me pasaba, ao principio, era algo 
difusa e podía convivir con ela. 

Pasados algúns anos, ante experiencias fortes que conmovían 
os alicerces do meu ser, a pregunta polo sentido que lle estaba 
dando á miña vida fíxose especialmente aguda. Vivín unha forte 
crise existencial: por un lado, a realidade cos seus desafíos ía des-
pregando posibilidades e experimentaba a plenitude propia dunha 

nova madurez. Polo outro, a sensación de non ser fiel ao meu 
camiño interior, producíame un forte medo e vertixe. Sentía con 
angustia que me perdía de min mesma e que estaba sendo infiel á 
miña máis fonda identidade.

Foi un tempo decisivo de intenso traballo da consciencia, que 
deu lugar a despoxarme de moitas crenzas ideolóxicas que estaban 
«pegadas» á miña experiencia relixiosa. Unha crise liberadora dolo-
rosa e gozosa ao mesmo tempo, que me foi levando a unha nova 
comprensión do que quería vivir e da miña verdadeira vocación. O 
que si é certo é que durante esta crise, vivida en soidade como todo 
o verdadeiramente profundo, sentín sempre, aínda que de maneira 
tenue, a presenza e a seguridade da compaña de Deus.

Superada esta situación de ruptura, todo foi volvendo ao seu 
lugar pero aínda permanecín algúns anos coa sensación de vivir 
nun certo dualismo: a miña experiencia interior relixiosa non ter-
minaba de integrarse ben coas responsabilidades, traballos, rela-
cións ás que con tanta paixón me entregaba. Fun vivindo un pro-
ceso de integración que me levou a reencontrarme a min mesma 
nunha nova profundidade máis verdadeira e realista. Máis feliz.

6.- Responsabilidades institucionais

Coa forza do espertar á realidade en diferentes dimensións, 
chegou outra etapa, outro momento importante: asumir responsa-
bilidades institucionais cara a dentro e cara a fóra da congregación.

6.1. Na congregación

Na congregación desempeñei desde 1977 ata 1984 distintas 
responsabilidades: formei parte do Equipo provincial, Mestra de 
novizas e durante nove anos fun Provincial, é dicir, coordinadora 
da Compañía de María en Galicia. 

Unha etapa difícil e gratificante á vez, que me ofreceu a opor-
tunidade de afrontar o risco do poder e da responsabilidade. Tiven 
a ocasión de vivir coas miñas compañeiras de congregación moito 

do experimentado e aprendido con outros grupos. Supuxo tamén a 
ocasión de vivir a experiencia da reconciliación con moitas irmás 
coas que vivira situacións conflitivas na etapa anterior. Unha expe-
riencia de fonda gratificación.

Deste tempo quédame un recordo bonito e, ao mesmo tempo, 
duro: a conciencia da finitude propia de toda vida. Expresaríaa así: 
as equivocacións e fracasos son un lugar privilexiado de aprendi-
zaxe; pero cando dás aprendido e te decatas de como habería que 
o facer, xa terminou o tempo. Unha experiencia que escoitei tamén 
a algunhas nais respecto da educación dos fillos e fillas.

6.2. Na vida relixiosa en Galicia

Na realidade máis ampla da vida relixiosa, nestes mesmos anos, 
tiven un traballo de coordinación como presidenta da CONFER 
de Galicia. Foi un tempo de moita actividade, vivido nun equipo 
unido e ilusionado: xuntanzas cos bispos de Galicia, cos superiores 
e superioras maiores, coas comunidades, co grupo dos relixiosos e 
relixiosas novos. No noso obxectivo de animación da vida relixiosa 
estaba claro o intento de ir logrando unha maior inserción en Gali-
cia: na súa lingua, cultura e proxecto.

Tamén nestes anos, participei, como representante de Galicia, 
no equipo de CONFER Nacional, en Madrid, cunha xuntanza 
mensual e varios días de convivencia no ano. Levoume a coñecer 
e crear relacións con moitas persoas e congregacións que tiñan 
presenza no Estado español.

7.- Tempo de integración e unificación: vida e fe

No ano 1994 terminado o tempo da responsabilidade institu-
cional, empecei unha nova etapa moi centrada na espiritualidade, 
no acompañamento espiritual e o compromiso coas mulleres. As 
matemáticas quedáronme lonxe. 

Superada a crise profunda, entrei nunha situación máis serena. 
Con todo, percibía unha dualidade entre a oración e a vida activa. 

Catro experiencias axudáronme a intensificar o proceso de inte-
gración e unificación.

7.1. Novo espertar: o feminismo

Por estes anos espertei a unha nova dimensión: o feminismo. Foi 
moi importante na miña vida a novidade deste espertar compartido 
con outras compañeiras. Levoume a facerme consciente do meu 
ser de muller en sororidade con outras mulleres. Esta experiencia 
marcou a comprensión de min mesma, a espiritualidade e o com-
promiso no mundo desde unha perspectiva fondamente feminista.

Este espertar fíxeno fundamentalmente con dous grupos de 
mulleres. A Asociación Mulleres Cristiás Galegas Exeria (1996) 
ocupa un papel central. O compartir entre nós as descubertas que 
iamos facendo, o cambio de sensibilidade e a busca ilusionada dos 
novos camiños que se abrían, axudoume, e ségueme axudando, a 
seguir facendo proceso de coherencia nesta liña.

O grupo da Rede Miriam de Espiritualidade Ignaciana Femi-
nina, (1990) a nivel de Estado, foi tamén determinante neste 
espertar. Supuxo un proceso longo, ao comezo buscabamos «ser 
células vivas como mulleres na espiritualidade ignaciana», eramos 
soamente monxas. Agora confluímos na Rede mulleres de moi 
diversas idades e procedencia e cun enfoque máis radical. Actual-
mente nun dos grupos da Rede estamos repensando os Exercicios 
ignacianos á luz dunha perspectiva feminista.

Esta experiencia, reforzada logo con outros grupos, supuxo, e 
está a supoñer, un aporte importante no meu camiño de integra-
ción humana espiritual.

7.2. Acompañar Exercicios Espirituais

A través da experiencia de acompañar Exercicios, pouco a 
pouco, fun traducindo a intuición xenial de Ignacio de Loiola, 
con tres trazos importantes. O primeiro, integrar a espiritualidade 
dos Exercicios na nova teoloxía adquirida no grupo aludido, coa 
que eu me sentía e me sinto tan identificada. A miña constata-

ción, corroborada sempre polas persoas participantes, é que todo 
encaixa moi ben. 

O segundo trazo foi ir situando a experiencia espiritual dentro 
dunha visión antropolóxica integral e de proceso, coa que traballa-
bamos no equipo do Seminario de Acompañamento. O terceiro, ir 
introducindo unha perspectiva feminina/feminista, tendo de fondo 
a busca conxunta con mulleres da Rede Miriam. E así, en contacto 
coa miña busca persoal, fun encontrándome a min mesma no que 
intentaba transmitir. Fun sentíndome confirmada polas persoas e 
grupos que viviron esta experiencia. 

Esta vivencia, repetida dúas ou tres veces cada ano con grupos 
diversos e a través de máis de vinte anos, fíxome moito ben, sen-
tinme evanxelizada. Procurei integrar en min todo o que dicía aos 
demais, pois doutro xeito era incapaz de falar. Teño a sensación de 
ter compartido sempre desde o mellor de min e que iso me devolve 
a miña propia identidade. Posibilitoume encontros persoais moi 
transformadores e, como dicía, supuxo un gran impulso no proceso 
de unificación vida e fe.

7.3. Acompañamento espiritual

Nesta mesma liña podo falar do acompañamento espiritual. Un 
encontro entre dúas persoas que busca axudar a que a acompañada 
se vaia atopando no mellor de si mesma, que, exactamente coincide 
co que Deus quere para ela.

No acompañamento espiritual somos «tres». Deus está traba-
llando, desde dentro, á persoa acompañada, promovendo a supe-
ración dos atrancos que lle impiden medrar e acoller o que xa está 
impulsando no seu corazón. A persoa acompañante, que tamén 
Deus traballa nela, busca exercer o oficio de parteira: axudarlle 
a «dar a luz» o seu mellor ser. Neste sentido o acompañamento 
espiritual podemos dicir que é unha «experiencia maiéutica».

Ao longo destes anos teño a sorte de vivir esta experiencia con 
bastantes persoas e, tamén neste caso, estame axudando moito no 
meu proceso vital.

7.4. Acompañamento espiritual ante a morte

Cando este acompañamento espiritual se dá en situacións límite 
como é a morte, a intensidade resulta moito maior. Nestes anos tiven 
a sorte, dura pero sorte, de acompañar a catro persoas moi queridas:

1) A miña irmá Tareixa (febreiro 1995)

Unha experiencia longa, dolorosa. Eu puiden estar ao seu lado en 
todo o proceso da súa enfermidade. Era tamén monxa da Com-
pañía de María. Dada a súa situación, a partir dun determinado 
momento, resultoume moi difícil a comunicación con ela e, xa 
máis ao final, imposible. Pero en min queda unha comuñón da 
que aínda vivo acotío.

2) A miña irmá María (xullo 2009)

Unha experiencia igualmente dolorosa. Era tamén monxa da Com-
pañía e formaba parte da miña comunidade. Puiden acompañala 
ata o final e, neste caso, falar moito con ela, dialogar con claridade 
da súa situación. Cada día rezabamos xuntas, escoitando cancións 
que expresaban a súa aceptación e entrega de todo o seu ser. Os 
tres aneis que levo na miña man son a expresión dunha vivencia 
moi íntima e permanente, que me axuda a comprender a gran 
verdade da resurrección.

3) A miña amiga Mónica Ujedo (setembro 2014)

Mónica era unha muller de 41 anos, casada e en plenitude dunha 
vida á que estaba espertando de modo consciente. Non era crente, 
aínda que se sentía aberta á fe. Tiven a sorte de acompañala na 
súa enfermidade e ao final, seguindo o seu desexo, poder trasla-
darme á súa casa e familia, vivindo e acompañándoa na última 
semana de vida. Foron días de comunicación moi íntima e puiden 
asistir á súa despedida da vida desde unha experiencia de paz e 
serenidade profunda.

4) A miña entrañable amiga Maquicha (abril 2017) 

Maquicha era a amiga de infancia, tamén monxa e formando parte 
da miña comunidade. Estiven moi preto dela, acompañándoa na 
enfermidade, pero na última etapa non me foi posible a comuni-
cación dado o seu estado físico e psicolóxico. Deume moita pena.

Nestas situacións o acompañamento non só se fai máis intenso, 
ten unha valencia transcendente: a unión espiritual vivida traspasa 
a morte e continúa para sempre na «comuñón dos santos». Esta vai 
sendo a miña experiencia.

8.- Un tempo de acougar: tres experiencias

8.1. Na vida de oración

Ao longo do tempo a miña vida de oración vai evolucionando 
desde a acollida, creatividade e liberdade. Vaise tamén encarnando 
na realidade concreta que vivo e abríndose ás chamadas, gozos 
e sufrimentos do mundo. Tamén a miña vida concreta, no seu 
conxunto, vai sendo impregnada progresivamente pola experiencia 
interior. 

A expresión orante foi evolucionando: desde a petición á expre-
sión do desexo, do agradecemento e da contemplación silenciosa. 
Foi tomando moita presenza a expresión de entrega e dispoñibi-
lidade de todo o «meu haber e posuír». Normalmente gústame 
concretar esta disposición en como vivila no concreto coas persoas 
e situacións coas que me vou atopar no día.

Desde os anos 90 foise asentando en min o hábito de facer unha 
camiñada, normalmente dunha hora, todas as mañás. Esta expe-
riencia oracional desde unha presenza contemplativa, axúdame a 
conxuntar o corpo co espírito e a unir o pensamento coa conscien-
cia do que estou vivindo.

Máis recentemente fun descubrindo que me axudaba a medi-
tación silenciosa, a partir dun curso que tiven cos Amigos do 
Deserto. Dedico cada día un espazo a este modo de oración desde 
a quietude e postura axeitada do corpo, percibindo a respiración e 
acompasándoa coa expresión: Cristo Xesús. 

Desde que estou nesta comunidade de Santiago voulle collendo 
gusto á oración da liturxia das horas, á bendición da mesa e tamén, 
desde unha «segunda inxenuidade», a outros símbolos e modos 
clásicos de orar que me evocan resonancias doutros tempos. Neste 

ambiente vou descubrindo e gustando diariamente a Eucaristía 
compartida coas mesmas irmás coas que vivo. A verdade é que 
durante moitos anos non terminaba de a vivir ben e con sentido.

8.2. Na vida da aldea

No 2002 fun ao mundo rural, alí vivín 17 anos nunha comu-
nidade moi querida para min e en estreita relación de veciñanza 
coas xentes de Bazar. Agora si, vivindo como unhas veciñas mais. 
Durante ese tempo, seguía con moitas actividades en Santiago e 
fóra de Galicia; pero o meu referente era o mundo da aldea e alí 
regresaba todas as noites despois do traballo do día.

Isto permitiume alimentar o espírito da sabedoría e do vivir 
sosegado e acolledor das persoas do campo. Gardo con especial 
cariño a amizade coa xente, sobre todo con algunhas mulleres. O 
contacto co traballo do campo, coas súas incertezas e alegrías, o 
cariño polos animais, o respecto polos defuntos e a importancia 
das festas, a naturalidade coa que se vive un exquisito coidado aos 
maiores… foron para min unha lección práctica de espiritualidade 
integrada na ecoloxía e na cultura rural. 

Gardo un recordo entrañable da comunidade desde a que fomos 
vivindo este proceso de busca e aprendizaxe. Unha comunidade 
sinxela e aberta, cun orar e compartir verdadeiro e na que tamén 
vivimos a experiencia da dor. Durante eses anos acompañamos na 
enfermidade e na morte a tres das nosas compañeiras.

Quédanme tamén resonancias moi entrañables do contacto coa 
Natureza e das miñas andainas matutinas escoitando o murmu-
rio dos «ríos sonorosos» que envolven esta zona do nacemento do 
Xallas. Neses anos tiven a percepción de que culminaba, dalgunha 
maneira, o proceso de unificación fe-vida, ser-facer. Recordo que, 
nalgunhas das andainas, sentín unha viva experiencia de continui-
dade interior con aqueles primeiros tempos, tan intensos da ado-
lescencia e mocidade. Recordo eses anos de veciñanza coa xente 
sinxela e pobre da aldea, como un «acougar contemplativo» que 
enchía o meu corpo e plenificaba o meu espírito. 

Tamén neste tempo participei no Grupo das Monxas Rurais de 
Galicia e no Movemento Rural Cristián Galego. Nos últimos anos 
formei parte do grupo Cremos no Rural, resultado da fusión dos 
dous anteriores. Isto posibilitoume traballar no mundo rural desde 
unha visión global, consciente e crítica ante o abandono desta 
realidade a nivel eclesial, social e político. Foi un avance na encar-
nación que, me parece, aínda estou asimilando.

8.3. Na «volta á casa»

En agosto do 2019 péchase a comunidade de Bazar e son enviada 
a Santiago de Compostela, como superiora da comunidade de onde 
saíra hai 46 anos. Unha comunidade de 27 irmás maiores e cun 
servizo de Enfermería. Tamén un tempo de acougar.

Exteriormente a situación de cambio foi grande, pero a verdade 
é que a vivo desde unha gran continuidade co meu proceso vital. 
Saín desta comunidade naqueles anos 70 buscando un modo de 
vida coherente coa chamada do mundo e da igrexa a saír cara ás 
marxes. Movíame o desexo de estar máis preto das persoas pobres 
e marxinadas, de traballar por un mundo máis equitativo, sen 
exclusións de ningún tipo.

Agora, teño a sensación de quen volve á casa e estoume dando 
conta de que por fin atopo, dalgunha maneira, o que buscaba. 
Eu mesma son máis pobre e a miña vida está implicada nun con-
texto de «pobreza»: persoas moi maiores, enfermas e moitas delas 
dependentes. 

A COVID-19, que como a todo o mundo nos colleu de sorpresa 
no mes de marzo pasado, está sendo unha experiencia que, vivida 
nun colectivo de alto risco, resulta especialmente dura e desa-
fiante. De momento non nos tocou directamente; pero o que si 
notamos é que o confinamento propio desta pandemia supón un 
plus ao confinamento que xa de seu leva o estilo de vida nunha 
comunidade coma esta.

Antes de empezar esta nova vida, estiven uns días no Mosteiro 
de Armenteira. Quería, por un lado, despedirme e agradecer o 

tempo da aldea tan querido para min e, por outro, crear un espazo 
interior que me situara con paz e sentido ante a nova realidade que 
me esperaba. Foron días de soidade e oración intensa. Un canto 
do grupo Ain Karem deume as claves de como, e desde onde, 
quería vivir esta nova, e posiblemente derradeira, etapa da miña 
vida. Este canto de forma pausada e suavemente foi entrando moi 
dentro de min:

Desde abajo, desde dentro, desde cerca 
te encarnas en Nazaret 
y en las cosas más pequeñas 
nos invitas a creer.

De feito quedoume dentro e segue orientado a miña vida. A 
modo de proxecto persoal axúdame a ir recreando, nas distintas cir-
cunstancias, como vivir, como actuar, como relacionarme… como 
encarnarme nesta realidade seguindo o estilo de Xesús de Nazaret, 
acollendo a invitación a crer/crecer nas cousas máis pequenas.

Agora, acabando de cumprir 83 anos, vivo con serenidade e gozo 
profundo esta etapa. Desde aquí, miro de fronte a incerteza do 
cando e como da morte, na confianza da compaña de Deus e de 
que «quen empezou en min esta boa obra, a levará a cabo ata o 
día de Cristo Xesús».

9.- Un camiño maiéutico: Xesús de Nazaret

Como nunha especie de colofón, quero falar de como a pre-
senza de Xesús de Nazaret foi acompañando gran parte da miña 
vida. Na primeira etapa do espertar relixioso, Deus englobábao 
todo naquela presenza transcendente que enchía a miña alma. 
Non sentía necesidade de facer distincións. Cando nos anos 70 
empezamos a estudar teoloxía no grupo, a Cristoloxía ocupou gran 
parte da nosa reflexión. 

A nivel teórico vivín un proceso bonito e liberador sobre a persoa 
de Xesús. Recordo clases preciosas e vibrantes neste sentido. Todo 
me ía encaixando na busca e axudoume a clarificar e afondar os 

meus coñecementos teolóxicos. Eu mesma dei algunhas charlas 
sobre o tema que me posibilitaron ir facendo camiño persoal sobre 
o que estaba descubrindo. Tamén me resultou iluminador o vivido 
na Escola de Espiritualidade na que se intentaba conxuntar teoría 
e vivencia.

Pasado algún tempo, fun sentindo un baleiro experiencial. Pre-
guntábame: onde queda Xesús na miña vivencia relixiosa? Vivín 
unha certa crise, coma se me caera unha imaxe máis «divina» e 
vivencialmente non atopara lugar para o Xesús humano. A miña 
referencia estaba centrada e absolutizada en Deus.

Axudoume moito neste proceso de busca a experiencia de acom-
pañar Exercicios Espirituais. O feito de falar a outras persoas sobre 
o «coñecemento interno» de Xesús, propio da segunda semana, 
íame espertando o desexo de vivir eu mesma o que predicaba. A 
través dos anos, a experiencia doutras e outros foime evanxeli-
zando a min mesma e atopando camiños para entrar en comuñón 
coa intimidade de Xesús.

Primeiro funo descubrindo como «irmán maior». Esta referencia 
facíaseme moi achegada e uníaseme á relación coas miñas outras 
irmás maiores María e Tareixa, tamén resucitadas. Como dixen, 
os tres aneis que levo postos na man esquerda, simbolizan esta 
vivencia.

Máis tarde achegueime a el desde a «experiencia maiéutica»: 
Xesús «parteiro da miña alma», a súa vida, a súa persoa, a súa 
mensaxe, o seu evanxeo non me chegan desde fóra: xa están 
traballando o meu corazón e descubríndome a miña propia inti-
midade. 

O contacto con Xesús axúdame a «dar a luz» o desexo profundo 
que xa estaba en min e que, de feito, xa estivo aí dirixindo a miña 
vida, «aínda que eu non o sabía». A forma de entender a «revela-
ción como maiéutica histórica» no grupo dirixido por Torres Quei-
ruga e as longas conversas acompañando a súa reflexión actual 
acerca da Trindade, seguen axudándome a comprender e vivir a 
nova relación con Xesús de Nazaret. 

Cada noite recollo o vivido no día á luz do evanxeo, deixando 
acougar dentro de min a súa mensaxe e a súa persoa, en contacto 
coas resonancias do día. A súa experiencia do Abbá, a súa entrega 
á xente marxinada, a súa valentía e liberdade, a súa autenticidade e 
a súa entrega ata a morte, van espertando en min desexos e novas 
chamadas no concreto da vida. 

Ao final, desta reflexión doume conta de que os tres camiños: 
interioridade, encarnación na realidade e busca de Xesús do que 
falara ao principio, van confluíndo co pasar dos anos e que, pouco 
a pouco, entre buscas, vacilacións e crises, se van entretecendo e 
constituíndo unha única senda vital. 

10.- A modo de conclusión

Despois de re-cordar, mente e corazón, a historia da miña vida 
desde a idealización que dá o tempo, teño unha dobre sensación: 
que todo nela é graza e agasallo gratuíto de Deus e, ao mesmo 
tempo, que nela tamén hai moito traballo persoal. Creo que esta 
dobre sensación responde á verdade máis fonda e misteriosa da 
nosa existencia crente.

Deus estanos creando por Amor, todo o que somos está sendo 
orixinado pola súa Presenza salvadora, todo o que hai en nós, 
tamén o que facemos, é regalo de Deus; «todo é graza». Pero Deus 
crea creadores e creadoras: solicita a nosa colaboración para que 
o seu Amor se faga eficacia histórica no mundo. Canto somos e 
facemos é ser e deixarse facer por Deus.

María Pilar Wirtz Molezún 
Relixiosa da Compañía de María


